Liwanag ng Kabataan sa Kadiliman ng Gintong Bayan

Hindi nawawala ang dilim dahil kulang sa liwanag, kundi dahil may mga taong pinipipiling pumikit
habang nilalamon ng katiwalian ang bayan. Ang pagtindig ay hindi pribilehiyo ng iilan—ito’y tungkulin ng

bawat mamamayan. At sa ating mga kabataan, hindi lamang tayo basta pag-asa ng bayan.

Tayo mismo ang ningning ng pag-asa.

Tila isang gintong kumikislap sa dilim kung ilarawan ng marami ang Pilipinas noon—makintab sa
gunita, kaaya-aya sa salaysay. Ngunit lingid sa kaalaman ng marami, sa likod ng angking kinang nito sa

mata ay may latak ng kadilimang bumalot sa buhay ng masa.

Sa kadiliman ng yugtong ipininta bilang ginto namuhay ang Pilipino noong panahon ng diktadura—
panahong sagana sa kumikinang na pangako, ngunit salat sa katarungan. Tunay nga bang maituturing na
ginintuang panahon ang isang bahagi ng kasaysayan kung ito’y binalot ng bangungot at dugo? Masasabi
bang may kapayapaan sa panahon na pinamumunuan ng isang lider na inaabuso ang kanyang kapangyarihan?
Paano kung ang kislap ng ‘ginintuang panahon’ na ito ay nagsilbing tabing sa katiwalian, pang-aabuso, at
katahimikang pilit na ipinipilit sa mamamayan? Ito ang mga tanong na umaalingawngaw sa isipan ng mga

Pilipinong nabuhay sa gitna ng takot at pangamba sa kadilimang kinahaharap nila.

Hanggang sa may sumindi noong 1986: ang dilaw na liwanag ng EDSA People Power Revolution, na

nagpatunay na kahit ang pinakamadilim na karanasan ay kayang tabunan ng /iwanag ng bayan.

Sa mga dokumentaryong muling sumusungkit sa alala ng EDSA, hindi lamang sigaw ang naririnig
kundi hinagpis ng sambayanang matagal na kinulong ng takot at pananahimik. Sa gitna ng nagngangalit na

lansangan, ang galit ay naging wika, at ang pagnanais sa pagbabago’y naging panata.



“Diktador tanggalin! Ibalik ang demokrasiya!” —sama-samang sigaw ng bawat Pilipinong sawa na

sa bulok na sistema.

Walang katiyakan ang bukas. Walang malinaw na wakas. Ngunit sa bawat kamaong nakataas at tinig
na humahamon sa dilim, isinilang ang isang pasyang hindi na maaaring ipagpaliban—ang tumindig, kahit

ang kapalit ay dugo, luha, at buhay.

Sumiklab ang EDSA People Power Revolution noong 1986 hindi bilang himala, kundi bilang
kolektibong paninindigan. Nangibabaw ang lakas ng loob ng sambayanan na lumaban kontra katiwalian para
sa mas maayos na kinabukasan. Ito ang patunay na ang pinakamakapangyarihang sandata ng mamamayan

ay hindi baril, kundi pagkakaisa—hindi bala kundi paninindigan.

Higit pa sa isang protesta, naging paggising ng konsensya ng sambayanan ang EDSA 1986. Walang
armas na ginamit, ngunit may lakas na isinilang mula sa sama-samang pagtindig ng taumbayan. Sa gitna ng
pagbabanta at pananakot ng pamahalaan, pinili ng mga Pilipino na makibaka—at doon nagsimulang
matunaw ang huwad na kinang ng inabusong kapangyarihan ng mga pinunong mas piniling paglingkuran
ang sarili kaysa ang bayan. Ngunit ang EDSA ay hindi lamang anino ng kasaysayan; ito’y salaming

ibinabalandra sa kasalukuyan.

Patuloy na nabubuhay ang diwa ng EDSA sa kasalukuyan, lalo na sa hanay ng kabataang Pilipino.
Subalit nag-iba na ang anyo ng paninikil—mas bihasa na itong magbalatkayo. Habang pinagmamasdan natin
ang nangyayari ngayon sa ating bansa, tila bumabalik ang takot na minsan nang bumalot sa atin. Sa gitna ng
sunod-sunod na anomalya at paulit-ulit na panlilinlang, muling sumisiklab ang sigaw ng protesta. Hindi

maiwasang itanong: nasaan na ang dilaw na liwanag ng EDSA 19867 Bakit tila ito’y nawawala na?

Muli bang mauulit ang kadilimang minsan nang bumalot sa ating bayan?



Subalit namulat na tayo. Hindi na bulag, hindi na mangmang, at lalong hindi na basta tagamasid
lamang sa ating nalulunod na bayan. Naninindigan ang sambayanang Pilipino upang ipaglaban ang
kinabukasan ng ating bansa. Maraming nagtitipon hindi upang manggulo, kundi upang isigaw na hindi tayo
muli magpapaloko. Hindi na uubra ang matatamis na pangako ng mga pinunong may namumukod-tanging

talento sa sining ng pagbabalatkayo at bihasa paghuhugas-kamay na tila makabagong Poncio Pilato.

Hindi na tayo magpapabulag sa mga mandarambong na ginawang personal na bangko ang kaban ng
bayan. Hindi na natin palalampasin ang paulit-ulit na panlilinlang na ikinukubli sa likod ng makukulay na
salita. Sa kolektibong pagtindig sa tama—Xkahit pa sa mga maliliit na paraan—tayo’y nagpapakita ng tunay
na katapangan. Sa pagsalag sa agos ng maling impormasyon, sa pagyakap sa mga inaaping tinutulak sa gilid,
at sa matatag na pagtangging makibahagi sa kabulukan ng sistema, tayo’y nagpapakita ng diwa ng dilaw na
ningning noong EDSA 1986, na ngayo’y nagiging kulay ng luntiang rosas—sumisimbolo ng malasakit, pag-

ibig sa bayan, at pag-asang patuloy na nagiging liwanag sa gitna ng kadiliman.

Bilang kabataang Pilipino, ang aking katatagang-loob ay nasusukat sa hindi matitinag na
paninindigan ko sa aking prinsipyo. Hindi ito kailanman naglilihim sa dilim; dahan-dahan itong hinuhubog
sa bawat desisyong aking pinipili—sa tahasang pagtanggi sa pandaraya, sa matapang na paninindigan sa

katotohanan, at sa pananatili sa tama kahit walang matang nakakakita.

Dito nahuhubog ang dahilan kung bakit tayong mga kabataan ang itinuturing na huling bantay ng
bukang-liwayway. Taglay natin ang kislap na kapag sinindihan ng kamalayan at hinubog ng pananagutan, ay
nagiging tanglaw na hindi kayang patayin ng unos—liwanag na naglalagablab sa gitna ng karimlan,
sumisisid sa bawat bitak ng kawalan, at nagbubukas ng daan para sa pagbabalik ng hustisya. Ito’y sinag na
pumipintig sa puso ng mamamayan, nagbubunsod ng pagkilos, at nagbabalik ng pag-asa sa mga nalulunod

sa anino ng pandaraya at panlilinlang.



Noong panahon ng diktadura, naging mapanganib ang pagsambit ng katotohanan. Bawat salita’y
may kaakibat na panganib, bawat paninindigan ay maaaring humantong sa kapahamakan. Gayunpaman,
pinili pa rin ng mamamayan ang bumoses at manindigan sa gitna ng mga banta ng pamahalaan. Sa parchong
diwa, ipinapakita ng bawat Pilipino na hindi tayo pasisiil sa katiwalian at panlilinlang; ang lakas ng

sambayanang Pilipino ay hindi matitinag ng kahit ano pang kadiliman.

Tahimik ngunit matalim ang anyo ng tapang sa kasalukuyan; makikita ito sa pagtutuwid sa maling
impormasyon, sa pag-abot ng kamay sa mga naaapi, at sa pagtangging makisabay sa agos ng tiwaling
gawain. Bagama’t hindi agad napapansin, taglay nito ang kakayahang magsindi ng liwanag sa mga naliligaw

sa karimlan ng lipunan.

Sa ating kabataan, lumalakas ang ating katatagang-loob sa pag-alala ng ating kasaysayan at ng mga
Pilipinong inilaban ang ating bansa tungo sa tunay na kalayaan. Ang tunay na katapangan ay sumisibol sa

tibay ng ating paninindigan at sa pagiging tapat sa prinsipyo na parang apoy na kailanman ay hindi mauupos.

Patuloy na mamumuhay ang pag-asa sa araw-araw na pagpili natin ng tama.

Hindi nabuo ang People Power sa isang iglap; bunga ito ng sama-samang pagkilos, walang-kapantay
na paninindigan, at apoy ng diwang hindi pinatay ng pang-aapi. Sa kasalukuyan, bawat hakbang nating mga
kabataan tungo sa katotohanan at katarungan ay muling nagsisindi ng liwanag sa kadungawang minsan nang
bumalot sa sugatang alala ng ating kasaysayan. Hinahamon ng diwa ng EDSA 1986 ang kabataan na huwag
manahimik sa harap ng mali, maging tapat sa lahat ng oras, at huwag ipagpalit ang konsensya sa pansariling

ginhawa.

Nabuo ang rebolusyon hindi sa isang araw, kundi sa patuloy at sama-samang pagkikibaka ng
mamamayan kahit pa sa gitna ng unos. Hanggang ngayon, bawat hakbang ng binhing byan tungo sa
katotohanan at katarungan ay muling nagsisindi ng ilaw na nagiging malakas liwanag sa dilubyong dilim na

bumabalot ng ating bayan.



Walang liwanag na sisikat kung ang sambayanang Pilipino ay takot tumindig at maglakas-loob na

hamunin ang katiwalian.

Nasa atin ang tanglaw ng pag-asa.
Nasa atin ang tapang at lakas ng paninindigan.

Tayo mismo ang liwanag na sisiklab sa kadungawang matagal nang yumayakap sa ating bayan.

Tayong mga Pilipino ang dahilan kung bakit itinuturing na ‘ginto’ ang ating bayan at kasaysayan.

Walang pinipiling panahon, edad, o antas ang pagtindig, sapagkat hangga’t may Pilipinong handang
ipaglaban ang katotohanan, hinding-hindi magwawagi ang kadiliman. Sa ating pagkakaisa at tapang, sa
paninindigang hindi kailanman matitinag, muling sisiklab ang liwanag ng bayan—Iliwanag na magsisilbing

gabay sa kinabukasan at mananatiling buhay sa puso’t isipan ng bawat Pilipino, magpakailanman.



